
mANDUkyopaniShat dIpikAkhyavyAkhyAsahitA

માણ્ડૂક્યોપનિષત્ દીપિકાખ્યવ્યાખ્યાસહિતા

હરિઃ ૐ ।
અથ માણ્ડૂક્યોપનિષત્ ।

શ્રીશઙ્કરાનન્દભગવત્કૃતદીપિકાખ્યવ્યાખ્યાસહિતા ।
——————————–

હરિઃ ૐ । ૐઇત્યેતદક્ષરમિદꣳ સર્વં તસ્યોપવ્યાખ્યાનં ભૂતં
ભવદ્ભવિષ્યદિતિ સર્વમોંકાર એવ । યચ્ચાન્યત્ત્રિકાલાતીતં
તદપ્યોઙ્કાર એવ॥ ૧॥

માણ્ડૂક્યોપનિષદ્વ્યાખ્યાં કરિષ્યે પદચારિણીમ્ ।
ૐમાત્માભેદસમ્બોધાદાનન્દાત્મપ્રકાશિનીમ્॥ ૧॥

——————————–

નામનામિનોર્લોકે ભેદસ્યાપ્રસિદ્ધત્વાદ્વસ્તુતશ્ચોઙ્કારસ્ય
બ્રહ્મવિવર્તત્વાદ્વિવર્તાનાં ચ વિવર્તાધિષ્ઠાનેન ભેદશૂન્યત્વાદત
ૐકારં બ્રહ્મનામધેયં બ્રહ્મદૃષ્ટ્યાઽઽહ॥ ૐ॥ અવતિ
બ્રહ્મબુદ્ધ્યા દૃષ્ટો દ્રષ્ટૄનિત્યોમ્ ॥ ઇતિ,ૐઙ્કારાનુકરણાર્થઃ॥
એતત્॥ ઉક્તમોઙ્કારરૂપં જગત્પર્ણસ્ય શઙ્કુસ્થાનીયં બ્રહ્મણા
તાદાત્મ્યં પ્રાપ્તં બ્રહ્મણો વિકારો નામધેયં ચ॥ અક્ષરમ્ ,
વર્ણાત્મકમ્॥ ઇદં વિવિધપ્રત્યયગમ્યં ચેતનાચેતનાત્મકં જગત્
સર્વં નિખિલં તસ્ય સર્વાત્મકસ્યોંકારસ્યોપવ્યાખ્યાનમુપ સામીપ્યેન
વિસ્પષ્ટમાસમન્તાત્કથનમુક્તાર્થવિવરણમિત્યર્થઃ॥ ભૂતમતીતં
ભવદ્વર્તમાનં ભવિષ્યદનાગતમિત્યનેન પ્રકારેણ સર્વં
નિખિલમોંકાર એવ પ્રણવ એવ, ન ત્વન્યત્॥ યચ્ચ યદપિ પ્રસિદ્ધં
સદસદાત્મકમન્યદુક્તાદ્વ્યતિરિક્તં ત્રિકાલાતીતમુક્તકાલત્રયાસંસૃષ્ટં
તદપ્યુક્તં બ્રહ્મ નરવિષાણાદિકમપિ । અપિશબ્દઃ પૂર્વેણ સમુચ્ચયમાહ॥
ૐઙ્કાર એવ॥ વ્યાખ્યાતમ્॥ ૧॥

——————————–

સર્વꣳહ્યેતદ્બ્રહ્માયમાત્મા બ્રહ્મ સોઽયમાત્મા ચતુષ્પાત્॥ ૨॥
જાગરિતસ્થાનો બહિષ્પ્રજ્ઞઃ સપ્તાઙ્ગ
એકોનવિંશતિમુખઃ   સ્થૂલભુગ્વૈશ્વાનરઃ પ્રથમઃ પાદઃ॥ ૩॥

——————————–

ૐઙ્કારસ્ય બ્રહ્મણો નામધેયત્વાદિસંવ્યાપ્તિરિત્યભિપ્રાયેણા
આહ॥ સર્વં નિખિલં હિ નિશ્ચિતમેતત્પ્રપઞ્ચજાતં બ્રહ્મ
સત્યજ્ઞાનાદિલક્ષણં બૃહત્ । જડસ્યૈવ બ્રહ્માત્મત્વમુક્તં,
ન ચેતનસ્યેતિશઙ્કાનિરાકરણાર્થમાહ॥ અયમનુભૂયમાન
આત્માઽસ્મત્પ્રત્યયાલમ્બનશ્ચેતનસ્ત્વંપદાર્થઃ । બ્રહ્મોક્તં તત્પદાર્થઃ ।
સ કાર્યકારણભાવમન્તરેણ બ્રહ્મણા તાદાત્મ્યં પ્રાપ્તોઽયમાત્મા
વ્યાખ્યાતમ્ । ચતુષ્પાચ્ચત્વારઃ પાદા યસ્ય સ ચતુષ્પાત્॥ ૨॥
ગૌરિવ કિં  ચતુષ્પાદિત્યાશઙ્ક્ય નેત્યાહ॥ જાગરિતસ્થાનો જાગરિતં
સ્થાનં યસ્ય સઃ જાગરિતસ્થાનઃ । બહિઃપ્રજ્ઞો બહીરૂપાદૌ
ચક્ષુરાદિગ્રાહ્યે પ્રજ્ઞા યસ્ય સ બહિઃપ્રજ્ઞઃ॥સપ્તાઙ્ગઃ
સપ્તસંખ્યાકાનિ દ્યુસૂર્યવાય્વાકાશરયિપૃથિવ્યાહવનીયાખ્યાનિ
મૂર્ધચક્ષુઃપ્રાણશરીરાન્તર્ભાગમૂત્રાશયપાદાસ્યાન્યઙ્ગાનિ
યસ્ય સ સપ્તાઽઙ્ગઃ ॥ એકોનવિંશતિમુખઃ  ,
પઞ્ચજ્ઞાનકર્મેન્દ્રિયપ્રાણાન્તઃકરણચતુષ્ટયરૂપાણિ
મુખાન્યેકોનવિંશતિસંખ્યાકાનિ   યસ્ય સ એકોનવિંશતિમુખઃ  ॥
સ્થૂલભુક્ , સ્થૂલં રૂપાદિકં ભુઙ્ક્ત ઇતિ સ્થૂલભુક્ ॥
વૈશ્વાનરો વિશ્વેષામયં નરો વિશ્વે વા નરા યસ્ય વિશ્વશ્ચાસૌ
નરશ્ચેતિ વા વિશ્વાનરઃ, સ એવ વૈશ્વાનરઃ । અથવા વિશ્વેષાં
નરશબ્દવાચ્યાનાં ચતુર્વિધાનાં   સ્થૂલાનાં દેહાનામધિષ્ઠાતાઽયં
વૈશ્વાનરઃ પ્રથમઃ પાદઃ ।આત્મનોઽયં સર્વૈઃ સુકરાવગમત્વાત્
પ્રથમોંઽશઃ॥ ૩॥

——————————–

સ્વપ્નસ્થાનોઽન્તઃપ્રજ્ઞઃ સપ્તાઙ્ગ  એકોનવિંશતિમુખઃ 
પ્રવિવિક્તભુક્ તૈજસો દ્વિતીયઃ પાદઃ॥ ૪॥

યત્ર સુપ્તો ન કઞ્ચન કામં કામયતે ન કઞ્ચન
સ્વપ્નં પશ્યતિ તત્સુષુપ્તમ્ । સુષુપ્તસ્થાન એકીભૂતઃ
પ્રજ્ઞાનઘન એવઽઽનન્દમયો હ્યાનન્દભુક્ ચેતોમુખઃ
પ્રાજ્ઞસ્તૃતીયઃ પાદઃ॥ ૫॥

——————————–

ઇદાનીં  દ્વિતીયં પાદમાહ॥ સ્વપ્નસ્થાનઃ સ્વપ્નં જાગરિતવાસનાજન્યં
સ્થાનં યસ્ય સ સ્વપ્નસ્થાનઃ॥ અન્તઃપ્રજ્ઞોઽન્તર્માનસવાસનાવિલાસે
પ્રજ્ઞા બુદ્ધિર્યસ્ય સોઽન્તઃપ્રજ્ઞઃ॥ સપ્તાઙ્ગ  એકોનવિંશતિમુખઃ  ॥
વ્યાખ્યાતમ્ । પ્રવિવિક્તભુક્પ્રવિવિક્તં સૂક્ષ્મં ભુઙ્ક્ત ઇતિ
પ્રવિવિક્તભુક્ । તૈજસસ્તેજોઽન્તઃકરણં કર્તૃકરણકાર્યાદિભાવેન
પરિણતં તદેવ સ્થૂલશરીરાદિહીનં યસ્ય સઃ તૈજસઃ । અન્તઃકરણસ્ય
સ્વામીત્યર્થઃ । જાગરિતાનન્તરભાવિત્વાત્॥ દ્વિતીયઃ પાદઃ॥ સ્પષ્ટમ્॥ ૪॥
ઇદાનીં  તૃતીયં પાદં વક્તુમાહ॥ યત્ર યસ્મિન્ કાલે સુપ્ત
ઉપરતેન્દ્રિયગ્રામો, ન કઞ્ચન કામં કામયતે કમપિ
પુણ્યપાપહેતુભૂતં પુત્રક્ષેત્રાદિકં નાભિલષતિ॥ ન
કઞ્ચન સ્વપ્નં પશ્યતિ કમપિ શુભમશુભં વાસનાવિલાસં
નાવલોકયતિ॥ તત્ કામાકામનસ્વપ્નાનવલોકનરૂપં સુષુપ્તં
ગાઢનિદ્રાપ્રાપ્તિસ્થાનમ્॥ સુષુપ્તસ્થાનઃ॥ સુષુપ્તં
સ્વયં શ્રુત્યા વ્યાખ્યાતં સ્થાનં યસ્ય સ સુષુપ્તસ્થાનઃ॥ એકીભૂતઃ
સર્વજગદ્બીજભૂતસ્યાઽઽવરણાત્મકસ્યાજ્ઞાનસ્યાનુપરમા-દનેકોઽપ્યન્તઃકરણવિક્ષેપોપરમાદેકતાં
ગતઃ, પ્રજ્ઞાનઘન એવ પ્રજ્ઞાનમાત્મનો રૂપં બ્રહ્મણા ભેદરહિતં
સ્વયંપ્રકાશં તસ્ય ઘનઃ પિણ્ડ ઇવ સ એવ ન ત્વન્તઃકરણાદિબાહ્યં
ચ । ન ચ નિરાનન્દ ઇત્યાહ॥
આનન્દમયો, વિક્ષેપાણામુપરમાદાવરણસ્યાનુવૃત્તેશ્ચ
સ્વરૂપાનન્દપ્રચુરો, હિ યસ્માત્તસ્માદાનન્દભુગાનન્દો
વિક્ષેપાભાવોપલક્ષિતઆત્મા તમેવ
ભુઙ્ક્તેઽજ્ઞાવૃત્તિભિરવગચ્છતીત્યાનન્દભુક્ ॥ ચેતોમુખ,
ચેત આત્મસ્વરૂપબોધઃ સ એવાઽઽવરણશક્તિસહિતો મુખં યસ્ય
સ ચેતોમુખઃ॥ પ્રાજ્ઞઃ પ્રકૃષ્ટે સ્વયંપ્રકાશઆનન્દાત્મનિ
સાજ્ઞાને જ્ઞપ્તિરજ્ઞાનાવૃત્તિરૂપો બોધો યસ્ય સ પ્રજ્ઞઃ પ્રજ્ઞ એવ

પ્રાજ્ઞઃ॥ ઉક્તાવસ્થાદ્વયાભાવેનાઽવગમ્યમાનત્વાત્ । તૃતીયઃ પાદઃ ।
સ્પષ્ટમ્॥ ૫॥

——————————–

એષ સર્વેશ્વર એષ સર્વજ્ઞ એષોઽન્તર્યામેષ યોનિઃ સર્વસ્ય
પ્રભવાપ્યયૌ હિ ભૂતાનામ્॥ ૬॥
નાન્તઃપ્રજ્ઞં ન બહિષ્પ્રજ્ઞં નોભયતઃપ્રજ્ઞં ન
પ્રજ્ઞાનઘનં ન પ્રજ્ઞં નાપ્રજ્ઞમ્ ।
અદૃષ્ટમવ્યવહાર્યમગ્રાહ્યમલક્ષણમચિન્ત્યમવ્યપદેશ્યમેકાત્મપ્રત્યયસારં
પ્રપઞ્ચોપશમં શાન્તં શિવમદ્વૈતં ચતુર્થં મન્યન્તે સ
આત્મા સ વિજ્ઞેયઃ॥ ૭॥
સોઽયમાત્માઽધ્યક્ષરમોંકારોઽધિમાત્રં પાદા માત્રા
માત્રાશ્ચ પાદા અકાર ઉકારો મકાર ઇતિ॥ ૮॥

——————————–

ઇદાનીં  પ્રાજ્ઞં પ્રસ્તૌતિ સર્વકારણત્વાત્તસ્ય॥ એષ ઉક્તઃ પ્રાજ્ઞઃ
સર્વેશ્વરઃ સર્વનિયાત્મકઃ॥ એષ પ્રાજ્ઞઃ સર્વજ્ઞઃ સર્વશ્ચાસૌ
જ્ઞશ્ચેતિ સર્વકાર્યાત્મકત્વાદજ્ઞાનસ્ય વા જાનાતીતિ સર્વજ્ઞઃ॥
એષ પ્રાજ્ઞોઽન્તર્યામી અન્તર્યમયિતા એષ પ્રાજ્ઞો, યોનિઃ કારણં,
સર્વસ્ય નિખિલસ્ય ચેતનાચેતનાત્મકસ્ય જગતઃ॥ યોનિત્વે હેતુમાહ
॥પ્રભવાપ્યયાવુત્પત્તિવિનાશૌ હિ યસ્માદ્ભૂતાનાં ચેતનાચેતનરૂપાણામિતો
ભવત ઇતિ શેષઃ॥ ૬॥
ઇદાનીં  તુરીયં પાદમાહ॥ નાન્તઃપ્રજ્ઞં, ન
માનસવાસનાવિલાસદર્શનલાલસં, ન બહિઃપ્રજ્ઞં
નેન્દ્રિયૈર્વિષયાવલોકનપરં   , નોભયતઃપ્રજ્ઞં
જાગરણસ્વપ્નાન્તરાલાવસ્થાવબોધશૂન્યં, ન પ્રજ્ઞાનઘનં ન
જ્ઞાનમાત્રબોધં, ન પ્રજ્ઞં નિર્વિકલ્પબોધશૂન્યં  , નાપ્રજ્ઞં ન
બોધાભાવરૂપમ્॥ અદૃષ્ટં પ્રત્યક્ષાદિપ્રમાણૈરનવલોકિતમ્॥
અવ્યવહાર્યં વચનાદાનાદિવ્યવહારગન્ધરહિતમ્॥ અગ્રાહ્યં
સર્વપ્રકારગ્રહણાયોગ્યમ્॥ અલક્ષણં ગન્ધવત્ત્વાદિબોધશૂન્યમ્॥
અચિન્ત્યમ્ અન્તઃકરણવૃત્ત્યવિષયભૂતમ્॥

અવ્યપદેશ્યં પૃથિવીત્યાદિવ્યપદેશવદ્ વ્યપદેશાયોગ્યમ્॥
એકાત્મપ્રત્યયસારં સર્વાદ્વૈતપ્રત્યયઃ સારભૂતોઽવગતિહેતુત્વેન
યસ્મિંસ્તદેકાત્મપ્રત્યયસારં   , વાઙ્મનસાતીતમપ્યાત્મબોધેનાવગન્તું
શક્યમિત્યર્થઃ॥ પ્રપઞ્ચોપશમં પ્રપઞ્ચસ્ય
કાર્યકારણાત્મકસ્યોપશમોઽભાવો યસ્મિંસ્તત્પ્રપઞ્ચોપશમમ્   । શાન્તં
સ્પષ્ટમ્॥ શિવં સ્વયંપ્રકાશમાનન્દાઽઽત્મસ્વરૂપત્વાન્મઙ્ગલમ્ ॥
અદ્વૈતમ્ આનન્દાત્મવ્યતિરિક્તશૂન્યં,
ચતુર્થં તુરીયં પાદં મન્યન્તે સંખ્યાશૂન્યમપિ
પૂર્વાપેક્ષયાઽવગચ્છન્તિ॥ સ વસ્તુતસ્ત્વતુરીયરૂપોઽપ્યવિદ્યયા
ચતુષ્પાદાત્માઽઽનન્દાત્માઽસ્મત્પ્રત્યયવ્યવહારયોગ્યઃ, સ
તુરીયરૂપોઽપગતસમસ્તવિશેષો વિજ્ઞેયો વિશેષેણ સાક્ષાત્કર્તવ્યઃ॥ ૭॥
ઇદાનીમાત્મોઙ્કારયોરભેદં કણ્ઠતઆહ । સોઽયમાત્મા॥ વ્યાખ્યાતમ્॥
અધ્યક્ષરમ્ અક્ષરાણ્યકારોકારમ્ અકારાર્ધમાત્રાખ્યાનિ
સ્વપાદસંમિતાન્યધિકૃત્ય વર્તત ઇત્યધ્યક્ષરમ્॥
ૐકાર ૐકારસ્વરૂપ ૐકારસ્યાઽઽત્મસ્વરૂપત્વે સામ્યમ્॥ અધિમાત્રમ્
અકારાદ્યાશ્ચતસ્રો માત્રા વિશ્વાદિપાદસમસંખ્યાકા અધિકૃત્ય અધિમાત્રમ્ ।
આત્મોંકારયોરભેદે કારણમાહ॥ પાદા વિશ્વતૈજસપ્રાજ્ઞતુરીયાખ્યા,
માત્રા અકારોકારમકારાર્ધમાત્રાઃ । તાદાત્મ્યં દૃઢીકર્તુમુક્તં
વિપર્યયેણ નિર્દિશતિ  ॥ માત્રાશ્ચ પાદાઃ । ચકાર એવકારાઽર્થઃ ।
નાયં વિપર્યયનિર્દેશસ્ત્વમહમિતિવદુપચારાર્થઃ,
કિન્તુ ઘટઃ કલશઃ કલશો ઘટ ઇતિવન્નિરૂપચરિતં
માત્રાણાં પાદાનાં ચ તાદાત્મ્યમિત્યેવકારાર્થઃ ।
વ્યાખ્યાતમન્યત્ । અર્ધમાત્રાયાસ્તુરીયપાદરૂપત્વાત્તુરીયસ્ય ચ
પૂર્વપાદત્રયાદત્યન્તવૈલક્ષણ્યાદતોઽર્ધમાત્રાં પરિત્યજ્ય શેષમાત્રા
આહ॥ અકાર ઉકારો મકારઃ॥ સ્પષ્ટમ્॥ ઇતિ માત્રાત્રયનિર્દેશાર્થઃ॥ ૮॥

——————————–

જાગરિતસ્થાનો વૈશ્વાનરોઽકારઃ પ્રથમા
માત્રાઽઽપ્તેરાદિમત્ત્વાદ્વાઽઽનોતિ હ વૈ સર્વાન્
કામાનાદિશ્ચ ભવતિ ય એવં વેદ॥ ૯॥

——————————–

ઇદાનીં  વિભાગેન માત્રાણાં પાદરૂપતામાહ॥ જાગરિતસ્થાનો
વૈશ્વાનરોઽકારઃ, પ્રથમા માત્રા પૂર્વા માત્રા॥ વ્યાખ્યાતમન્યત્ ।
અકારસ્ય પૂર્વમાત્રત્વ ઉપપત્તિમાહ॥આપ્તેર્વ્યાપ્તેઃ । અકારો હિ
જાગરિતસ્થાનાદિકં સર્વમાપ્નોતિ॥
પ્રકારાન્તરેણ પુનર્નિરુક્તિમાહ  ॥આદિમત્ત્વાદ્વા॥ અઆ ઇ
ઇત્યેવમાદિરાદિઃ । સ યસ્મિન્નસ્તિ સોઽયમાદિમાંસ્તસ્ય ભાવ
આદિમત્ત્વમાદિસામાન્યવત્ત્વમિત્યર્થઃ । પ્રથમપાદોઽપિ યથા
પાદાનામાદિરત એવ તત્સામાન્યવાનાપ્નોતિ ચેતરત્પાદજાતં
પૂર્વભાવિત્વાત્ । વાશબ્દઃ પક્ષાન્તરાર્થઃ ।
વિશ્વાકારયોરૈક્યમાપ્તેર્વાઽઽદિમત્ત્વાદ્વેત્યર્થઃ । ઇદાનીં
વિશ્વાકારયોરાપ્ત્યાઽઽદિમત્ત્વજ્ઞાનાત્ફલમાહ॥આપ્નોતિ પ્રાપ્નોતિ
હિ પ્રસિદ્ધાન્ વૈ સ્મર્યમાણાન્ સર્વાન્ નિખિલાન્ કામાન્ કામ્યમાનાન્
પુત્રક્ષેત્રાદીન્ ।આપ્તેઃ ફલમુક્ત્વાઽઽદિમત્ત્વસ્ય ફલમાહ॥
આદિશ્ચ સ્વાનાં મધ્યે સર્વેષુ કાર્યેષુ પ્રથમગણ્યઃ । ચકારાદપિ
પ્રથમં ફલં ભવતિ । સ્પષ્ટમ્॥ યસ્ય ફલં તમાહ॥ યઃ
પાદમાત્રાતાદાત્મ્યજ્ઞ, એવમુક્તેન પ્રકારેણોક્તયોઃ પાદમાત્રયોઃ સામાન્યં
વેદ જાનાતિ સઆપ્નોતીત્યન્વયઃ॥ ૯॥

——————————–

સ્વપ્નસ્થાનતૈજસ ઉકારો દ્વિતીયા
માત્રોત્કર્ષાદુભયત્વાદ્વોત્કર્ષતિ હ વૈ જ્ઞાનસન્તતિં
સમાનશ્ચ ભવતિ
નાસ્યાબ્રહ્મવિત્ કુલે ભવતિ ય એવં વેદ॥ ૧૦॥
સુષુપ્તસ્થાનઃ પ્રાજ્ઞો મકારસ્તૃતીયા માત્રા મિતેરપીતેર્વા
મિનોતિ હ વા ઇદꣳ સર્વમપીતિશ્ચ ભવતિ
ય એવં વેદ॥ ૧૧॥

——————————–

સ્વપ્નસ્થાનસ્તૈજસ ઉકારો દ્વિતીયામાત્રા ।
સ્પષ્ટમ્॥ તૈજસોકારયોસ્તાદાત્મ્યે હેતુમાહ॥
ઉત્કર્ષાદૂર્ધ્વભાવિત્વેનોત્કૃષ્ટત્વાત્ । પુનરન્યત્ સામાન્યમાહ॥
ઉભયત્વાદ્વા॥ વિશ્વાકારાભ્યાં તૈજસોકારયોર્દ્વિતીયત્વાત્  ॥

વાશબ્દઃ પૂર્વવત્ । ઇદાનીમુક્તજ્ઞાનસ્ય ફલમાહ॥ ઉત્કર્ષતિ હ
વૈ જ્ઞાનસંતતિં  શિષ્યપ્રશિષ્યાદિજ્ઞાનસંતત્યોત્કૃષ્ટો ભવતિ ।
વ્યાખ્યાતમન્યત્ । ઉભયત્વજ્ઞાનસ્ય ફલમાહ॥ સમાનશ્ચ
ભવતિ, યો હિ સ્વાવસ્થાનદેશેકાલેવોત્કૃષ્ટસ્તત્સમાનઃ ।
ચકારાત્તસ્માદુત્કૃષ્ટોઽપિ ભવતિ । ઇદાનીમુભયજ્ઞાનસ્ય સાધારણં
ફલમાહ॥ નાસ્યાબ્રહ્મવિત્કુલે ભવતિ॥ અસ્યોત્કર્ષોભયત્વજ્ઞાનવતઃ
કુલેઽન્વયે શિષ્યપ્રશિષ્યાદિરૂપેઽહં બ્રહ્માસ્મીત્યેતજ્જ્ઞાનશૂન્યો ન
ભવતિ॥ ય એવં વેદ॥ વ્યાખ્યાતમ્॥ ૧૦॥
સુષુપ્તસ્થાનઃ પ્રાજ્ઞો મકારસ્તૃતીયા માત્રા, સ્પષ્ટમ્ ।
પ્રાજ્ઞમકારયોસ્તાદાત્મ્યે હેતુમાહ॥ મિતેર્મિનોતિ 
હિ પ્રાજ્ઞઃ સર્વમાત્મનિ તાદાત્મ્યેન મકારોઽપ્યકારોકારૌ
પ્રક્ષિપત્યેવમાત્મસ્વરૂપેઽન્યથોંકારસ્યાનિષ્પત્તેઃ । અપીતેર્વા મકારો
હ્યોંકારે વર્તમાનઃ સ્પષ્ટં નોપલભ્યતે । તતઃ પ્રલયઃ પ્રાજ્ઞશ્ચ
પ્રલયઃ પ્રસિદ્ધઃ । પ્રલયસામાન્યાત્ । વાશબ્દઃ પૂર્વવત્॥
ઇદાનીં  મિતિજ્ઞાનસ્ય ફલમાહ॥ મિનોતિ હ વા ઇદં સર્વમ્॥
ઇદમ્ વિવિધપ્રત્યયગમ્યં જગન્નિખિલં પ્રસ્થમિવ યાવત્,
મિનોતિ સર્વાત્મભાવેન સ્વાત્મનિ પ્રક્ષિપતિ । અપીતિજ્ઞાનસ્ય ફલમાહ॥
અપીતિશ્ચ ભવતિ, સર્વાધિક્યેન પ્રલયઃ સર્વસ્ય॥ ચકારાત્ સ્વયં
પ્રલયશૂન્યશ્ચ ભવતિ॥ ય એવં વેદ,વ્યાખ્યાતમ્॥ ૧૧॥

——————————–

અમાત્રશ્ચતુર્થોઽવ્યવહાર્યઃ પ્રપઞ્ચોપશમઃ શિવોઽદ્વૈત
એવમોંકાર આત્મૈવ સંવિશત્યાત્મનાઽઽત્માનં ય એવં
વેદ॥ ૧૨॥

ઇતિ માણ્ડૂક્યોપનિષત્॥
——————————–

અર્ધમાત્રાયા અવયવસ્યોંકારસ્યાઽવવયવિનશ્ચાભેદમુરરીકૃત્ય
ચતુર્થપાદરૂપનિરઞ્જનાત્મસ્વરૂપતામોંકારસ્યાઽઽહ॥
અમાત્રોઽકારાદિમાત્રાશૂન્યશ્ચતુર્થોઽવ્યવહાર્યઃ

માણ્ડૂક્યોપનિષત્ દીપિકાખ્યવ્યાખ્યાસહિતા

પ્રપઞ્ચોપશમઃ શિવોઽદ્વૈતઃ, સ્પષ્ટમ્॥
એવમુક્તેન માત્રાતાદાત્મ્યેનોંકાર આત્મૈવ॥
સ્પષ્ટમ્ । સંવિશતિ સમ્યક્પ્રવેશં
કરોત્યાત્મનોંકારેણાઽઽત્માનમાનન્દાત્મસ્વરૂપં ય
ૐઙ્કારાત્મજ્ઞ એવમુક્તેન પ્રકારેણોંકારાત્મનોસ્તાદાત્મ્યં વેદ જાનાતિ
તસ્યોક્તોંઙ્કારરૂપાનન્દાત્મપ્રાપ્તિફલમર્થસિદ્ધં । તતઃ શ્રુત્યા
નોક્તમ્ । અથ વા સંવિશત્યાત્મનાઽઽત્માનમિતીદં ફલવાક્યમસ્તુ॥ ૧૨॥
ઇતિ શ્રીમત્પરમહંસપરિવ્રાજકાચાર્યાનન્દાત્મપૂજ્યપાદશિષ્યસ્ય
શ્રીશંકરાનન્દભગવતઃ કૃતૌ માણ્ડૂક્યોપનિષદ્દીપિકા સમાપ્તા॥

